
цытатамі з тэксту. Былі выпадкі напісання па такім алгарытме сачыненняў 
у вершаванай форме. 

Калі гаварыць пра сістэмы пытанняў і пачаткаў сказаў, трэба 
адзначыць, што такога кшталту работа дазваляе фарміраваць станоўчую 
самаацэнку вучняў, упэўненасць у сваіх сілах і магчымасцях. Дазваляе 
стымуляваць далейшае развіццё асобы.  

Дадзеная сістэма па напісанні сачыненняў вучнямі адзначаецца як 
станоўчая практыка, бо яны разумеюць, з чаго пачаць сваю работу, не 
забываюцца выкарыстаць цытаты для пацвярджэння ўласнай думкі, час на 
ўроку праводзяць максімальна эфектыўна і за ўрок паспяваюць справіцца з 
пастаўленай задачай; у вучняў адсутнічае неабходнасць шукаць чужыя 
тэксты на прасторах інтэрнэт-сеціва. Настаўнік у выніку такой дзейнасці 
атрымлівае работы, якія ён загадзя “запраграмаваў” сваімі пытаннямі, не 
перажывае за сітуацыю “дзвюх-трох” аднолькавых работ. Логіка выкладу 
думак у вучнёўскім сачыненні залежыць толькі ад логікі выдачы 
настаўнікам пытанняў у сістэме. 

У творчасці няма краю. Разуменне гэтага дазваляе штодзённа 
спазнаваць свет і сябе ў гэтым свеце, самаўдасканальвацца і 
самарэалізоўвацца. І тады той, хто не гаварыў, загаворыць перад вялікай 
аўдыторыяй; той, хто не пісаў вершаў, надрукуе цэлы зборнік уласнай 
творчасці; той, хто трымаў пэндзаль толькі ў пачатковай школе, пачне пісаць 
вялікафарматныя карціны. Адным словам, з прытчы пра матылька – усё ў 
нашых руках.  

Такім чынам, настаўнік павінен вучыць школьніка быць творчым 
чалавекам: быць здольным спраўляцца з новым, імправізаваць, не баяцца 
змен, а адчуваць сябе камфортна, сустракаючыся з новым, быць здольным 
ствараць “тут-і-зараз”, канцэнтравацца на сітуацыі, добра бачыць і чуць 
тое, што адбываецца ў канкрэтны момант. Адукацыю нельга ўжо 
разглядаць проста як працэс навучання – гэта цяпер і працэс выхавання 
характару, фарміравання кампетэнтнай асобы. 

Рэфармаванне сістэмы адукацыі ў Рэспубліцы Беларусь 
суправаджаецца істотнымі зменамі. У наш час, калі сучасная школа 



знаходзіцца ў рэжыме эксперымента, творчых пошукаў, стан беларускай 
адукацыйнай школы XXI ст. найперш залежыць ад настаўніка. 

На ўроках беларускай мовы я выкарыстоўваю метады і прыёмы 

тэхналогіі крытычнага мыслення. Найбольш эфектыўным метадам гэтай 

тэхналогіі лічу шасцівугольнае (гексаганальнае) навучанне. 

Шасцівугольнікі (гексы) – гэта пэўным чынам фармалізаваныя веды па 

пэўным аспекце. Гексы далучаюцца адзін да аднаго дзякуючы паняційным 

сувязям, што дазваляе фарміраваць у вучняў уменні ствараць самастойныя 

кароткія выказванні розных тыпаў і вылучаць сувязі паміж апісанымі 

фактамі, развіваць навыкі работы ў групах .  

Яшчэ адным дзейсным метадам для фарміравання маўленча-

камунікатыўнай кампетэнцыі вучняў з’яўляецца выкарыстанне на ўроках 

беларускай мовы інтэлект-карт. Іх мэтазгодна выкарыстоўваць на ўроках, 

якія змяшчаюць вялікі аб’ём інфармацыі. Асноўныя ўласцівасці 

выкарыстання інтэлект-карт наступныя: яны заснаваны на асацыяцыях, 

здольныя задзейнічаць іерархічнае мысленне, маюць прыцягальнае 

візуалізаванае аблічча: колер, малюнкі, значкі. Карты памяці на ўроках 

беларускай мовы – гэта спосаб засвойваць новую інфармацыю 

інтэграваным, арганізаваным спосабам, таму ўспрыманне новых ведаў 

адбываецца лягчэй і ў большым аб’ёме.  

Цікавую маўленчую сітуацыю стварае метад “Відэасюжэт”. Пры 

выкананні практыкаванняў вучням прапануецца прагледзець відэарад 

карцін вядомых беларускіх мастакоў і адказаць на прапанаваныя пытанні. 

Візуалізацыя вучэбнага матэрыялу таксама спрыяе развіццю 

міжпрадметных сувязей. Перад дэманстрацыяй відэарада важна дакладна 

паставіць перад вучнямі пытанні, на якія трэба адказаць пасля прагляду 

карцін і адзначыць неабходнасць лаканічнасці выказвання. Гэты метад 

вучыць школьнікаў выражаць свае ўласныя думкі і, што не менш важна, 

слухаць і разумець суразмоўцаў. 

На сваіх ўроках беларускай мовы праводжу лексічныя і 

фразеалагічныя хвілінкі, якія займаюць мала часу, могуць 

выкарыстоўвацца на розных этапах, не супярэчаць асноўнай адукацыйнай 

тэме і ў той жа час узбагачаюць слоўнікавы запас вучняў нацыянальна-

маркіраванымі моўнымі адзінкамі. У якасці лексічных хвілінак прапаную 

вучням заданні на знаходжанне “Чацвёртага лішняга”, падбор 

аднаслоўных адпаведнікаў, суаднясенне слова з яго лексічным значэннем, 

размеркаванне слоў па тэматычных групах. 

Выкарыстанне метадаў і прыёмаў тэхналогіі крытычнага мыслення 

дапамагае зрабіць заняткі цікавымі, пазнавальнымі, заахвоціць школьнікаў 

да навучання роднай мове, павысіць веды па прадмеце, падрыхтаваць да 

ўдзелу ў алімпіядах і разнастайных конкурсах. 

У 5-6 класах я працую з вучнямі над вырашэннем наступных задач: 

засваенне сістэмы мовы, развіццё ўменняў карыстацца мовай у розных 



відах маўленчай дзейнасці, авалоданне маўленчай тэорыяй і культурай 

маўлення, спосабамі перадачы думкі ў вуснай і пісьмовай формах, уменняў 

ствараць самастойныя вусныя і пісьмовыя выказванні розных тыпаў, 

стыляў і жанраў, развіццё сродкамі мовы камунікатыўнай, духоўна-

маральнай, грамадзянскай і мастацка-эстэтычнай культуры вучняў. 

Выкарыстанне метадаў і прыёмаў тэхналогіі крытычнага мыслення павінна 

выклікаць у вучнёўскай аўдыторыі жаданне выказвацца па-беларуску, 

ствараць сітуацыю поспеху, вучыць дакладнасці і лаканічнасці ў маўленні, 

правілам суразмоўцы.  

На самым першым уроку беларускай мовы “Чалавек і мова. 

Камунікатыўная функцыя мовы” з мэтай устанаўлення маўленчага 

кантакту з вучнямі я выкарыстоўваю метад “Алітарацыя імя”, сутнасць 

якога ў наступным: школьнікі называюць сваё імя і на тую ж літару, што 

пачынаецца імя, даюць сабе характарыстыку (напрыклад, Вольга – вясёлая, 

Андрэй – актыўны, Косця – кемлівы і інш.). 

На пачатку ўрока беларускай мовы мэтазгодна выкарыстоўваць 

прыём “Асацыяцыі”. Вучні павінны па чарзе выказаць свае думкі, якія 

ўзнікаюць у іх у сувязі з назвай тэмы, супаставіць іх з выказваннямі 

аднакласнікаў і вызначыць тыя асацыяцыі, што паўтараюцца.  

Пры вывучэнні ў 6 класе тэмы “Беларуская мова як адлюстраванне 

нацыянальнага бачання свету. Літаратурная мова і народныя гаворкі” (у 

працэсе разгляду пытання пра нарматыўнасць як асноўную рысу 

літаратурнай мовы) прапаную вучням адказаць на пытанне, як яны 

разумеюць слова норма. 

Пры вывучэнні ў 5 класе тэмы “Дыялог” прапаную вучням 

пералічыць не больш за 2-3 асацыяцыі, якія ўзнікаюць у сувязі з 

фармуліроўкай тэмы (прыкладныя адказы вучняў: размова, зносіны, 

маўленне). На этапе мэтавызначэння працую, выкарыстоўваючы прыём 

“Асацыятыўны рад”. Вучні павінны пералічыць не больш за 2-3 асацыяцыі, 

якія ўзнікаюць у сувязі з фармулёўкамі тэмы. Напрыклад, размова, 

зносіны, маўленне. Пры вывучэнні ў 5 класе тэмы “Будова сказа. Галоўныя 

члены” на этапе актуалізацыі набытых ведаў выкарыстоўваю метад 

“Знайдзі памылку”. Прапаную вучням знайсці памылкі ў вызначэнні 

галоўных членаў сказа, запісаных на дошцы. Хто даў табе імя такое? 

Мой бацька будуе дамы. Свята мне прыносіш ты ўсмешкай маладой. 

Для сумеснага мэтавызначэнняі самастойнага вызначэння вучнямі 

задач урока выкарыстоўваю прыём “Працягні фразу”: Сёння на ўроку я 

аднаўлю веды аб… (…аб змяненні дзеясловаў па часах, а таксама аб 

правапісе часціцы не з дзеясловамі). Сёння на ўроку буду вучыцца… 

(…правільна вызначаць час дзеясловаў, ужываць іх у вусным і пісьмовым 

маўленні, правільна пісаць часціцу не з дзеясловамі). Мне гэта неабходна 

для таго, каб… (…атрымаць добрую адзнаку па мове і быць пісьменным, 

адукаваным чалавекам). 



На аперацыйна-дзейнасным этапе мэтазгодна выкарыстоўваць метад 
“Тры сказы”, сутнасць якога ў наступным: вучням прапануецца прачытаць 
правіла і перадаць яго змест трыма сказамі. Перамагае той школьнік, у 
якога атрымалася гэта зрабіць больш дакладна.  

Прыклад: Сказы з дзейнікам і выказнікам называюцца неразвітымі. 
Сказы, у якіх ёсць яшчэ і даданыя члены, называюцца развітымі. 
Неразвітыя сказы могуць складацца толькі з дзейніка ці выказніка. 

На аперацыйна-дзейнасным этапе ў 6-ым класе пры вывучэнні тэмы 
“Суфікс як значымая частка слова” выкарыстоўваю прыём “Складальнік”. 
Я называю слова (напрыклад, фарба) і перадаю мяч, а вучань павінен 
утварыць новае слова з суфіксам (напрыклад, фарбаваць). 

Вядучай умовай рэалізацыі прыёму “Інтэрв’ю” з’яўляецца 
“Дыялагічнасць”. У працэсе работы па парах вучні акрэсліваюць 2-3 
пытанні, неабходныя для правядзення інтэрв’ю, і на працягу 2-3 хвілін 
суразмоўцы абменьваюцца атрыманай інфармацыяй. У 5 класе пры 
вывучэнні тэмы “Азначэнне” вучням прапануецца перакласці тэкст “Музей 
белки” і скласці пытанні, якія дапамогуць апісаць вавёрку пры дапамозе 
малюнка ў падручніку і слоў для даведак. 

Мэтазгодным на рэфлексіўным этапе з’яўляецца метад “Свабодны 
мікрафон”, які спрыяе развіццю маўленчай дзейнасці, дапамагае адчуваць 
суразмоўцу і разумець сітуацыю суразмоўніцтва. 

У 7-8 класах на ўроках беларускай мовы настаўнік працуе над 
фарміраваннем наступных кампетэнцый вучняў: уменнем граматычна 
правільна ствараць і афармляць свае вусныя і пісьмовыя паведамленні, 
выбіраць з багатага арсенала выяўленчых моўных сродкаў самыя трапныя, 
дасканалыя і пераканаўчыя, мець уласную пазіцыю, фарміраваць уменне 
весці дыялог і працаваць у камандзе.  

Пры вывучэнні тэмы “Сказы з абагульняльнымі словамі пры 
аднародных членах. Інтанаванне, знакі прыпынку” для сумеснага 
вызначэння мэты ўрока выкарыстоўваю словы паэта Петруся Броўкі: 
Дарог у свеце вельмі многа, / А ты між іх сваю знайдзі. / Няхай нялёгкая 
дарога, / А ты ідзі, / А ты ідзі! 

На этапе актуалізацыі раней вывучанага матэрыялу ў залежнасці ад 
узроўню класа выкарыстоўюцца розныя прыёмы: “Задай пытанне” (падбор 
уласных пытанняў па змесце правіл), “Знайдзі пару” (дзе адной палове 
класа раздаюцца пытанні, а другой палове – адказы), “Правільныя і 
памылковыя сцвярджэнні” (сярод раздрукаваных сцвярджэнняў трэба 
выбраць толькі правільныя), “Закончы фразу”, “Хвіліна гаварэння”. 

На этапе актуалізацыі ведаў можна выкарыстаць прыём “Знайдзі 
невядомае”. Вучням прапануецца спіс слоў, што абазначаюць паняцці 
тэмы (тэм), якія яны ўжо вывучылі. Сярод іх ёсць паняцці, з якімі яны 
яшчэ не знаёміліся. Напрыклад, у 8 класе пры вывучэнні тэмы “Віды 
сінтаксічнай сувязі ў словазлучэнні: дапасаванне, кіраванне, прымыканне” 
на экране размешчаны наступныя тэрміны: сінтаксіс; пунктуацыя; 



словазлучэнне; сэнсавая і граматычная сувязь у словазлучэнні; іменныя, 
дзеяслоўныя і прыслоўныя словазлучэнні; дапасаванне, кіраванне, 
прымыканне. Задача вучняў – правесці сэнсавы аналіз, паўтарыць 
пройдзены матэрыял і знайсці тое новае, што будзе вывучацца на ўроку. 

Метад “Закончы фразу” дазваляе забяспечыць кожнаму вучню 
сітуацыю поспеху ў вырашэнні пастаўленай камунікатыўнай задачы. Гэты 
метад выкарыстоўваю ў класе з вялікай колькасцю вучняў і нізкім 
узроўнем сфарміраванасці маўленча-камунікатыўнай кампетэнцыі. 
Напрыклад, пры вывучэнні тэмы “Прыслоўе” прапаную вучням закончыць 
сказ “Прыслоўі ўтвараюцца ад наступных часцін мовы…”. Праз некалькі 
хвілін вучні, якія выконваюць ролю экспертаў, фіксуюць варыянты адказаў 
іншых вучняў, а пасля абагульняюць адказы. Гэты метад можна 
выкарыстоўваць на розных этапах урока. Практыка паказвае, што 
метадычная сістэма па развіцці маўленча-камунікатыўнай кампетэнцыі 
ўзбагачае слоўнікавы запас вучняў, узмацняе іх пазнаваўчую актыўнасць, 
развівае творчыя здольнасці, павышае цікавасць да ўрокаў беларускай 
мовы, культуры і гісторыі народа, што спрыяе фарміраванню 
нацыянальнай свядомасці і актыўнай грамадзянскай пазіцыі школьнікаў.  

